
Inatsisartunut ilaasortaasumut uunnga  
Agathe Fontain, Inuit Ataqatigiit 
 

Meeqqanut inuusuttuaqqanullu inatsisip suliarineqarnerani kommunit 
ilanngunneqarnissaat pillugu § 37 naapertorlugu apeqqummut nr. 247-umut 
akissuteqaat..  

 

Asasara Agathe Fontain. 

 

Qujanaq apeqqutinngorlugit nassiunneqarsimasunut. 

 

Apeqqut 1: Meeqqanut inuusuttuaqqanullu inatsisissap suliarineranut atatillugu  

Naalakkersuisut kommuninik qanoq ilillutik ilaatitsiniarpat? 

 

Kommuninik qanimut suleqateqarnikkut inatsisissamik piareersaalluni suliap 

ataqatigiissarnerani Naalakkersuisut kommuunillu pitsaasumik oqaloqatigiinnerit 

ingerlappaat. 

 

Apeqqut 2: Inatsimmik pitsanngorsaanissaq taama pingaaruteqartigisoq taama 

sivisutigisumik utaqqisinneqassappat Naalakkersuisut 

pissusissamisoorsorivaat? 

 

§ 37 naapertorlugu apeqqummut nr. 239-mut akissut innersuussutigineqarpoq, 

akissummi makku oqaatigineqarput: 

”…meeqqanut inuusuttuaqqanullu nutaamik inatsisiliortoqarnissaanut siunnersuummik 

saqqummiussisoqaqqinnginnerani eqqarsaatigisassat arlaqarput. Tassunga ilanngullugu 

ilaatigut Qitiusumik Siunnersuisarfik pilersinneqartoq meeqqanut inuusuttuaqqanullu 

suliniuteqarnermik nukittorsaaqataammat misilittakkat tassanngaanneersut 

siunnersuummut ilaanngutissallugit iluatinnaateqarput. Tamatuma saniatigut 

innarluutilinnut nutaamik inatsisiliortoqarnissaata suliarilernissaa pilersaarutaavoq 

suliassaqarfiullu erseqqinnerusumik nassuiaatissaa maannakkut utaqqimaarneqarpoq. 

Meeqqat inuusuttuaqqallu aamma annertuumik innarluuteqartuusinnaammata 

inatsisissatut siunnersuutit taakku marluk sanileriisillugit ataqatigiissarnissaat 

silatusaarnerussaaq. Naggataatigut oqaatigineqarsinnaavoq kommuninik 

annertunerusumik immersoqatigiinnissaq suleqateqarnissarlu kissaatigineqarmat 

taamaalilluni inatsisissatut siunnersuutip saqqummiunneqannginnerani 

pitsanngorsaatissat suliarineqariissammata. Taamaalilluni inatsisissatut siunnersuutit 

pioreersut iluarsaateqqinnissaat sulissutigineqarpoq.” 

 

Apeqqut 3: Innarluutillit pillugit inatsisissap utaqqimaarnissaa taama 

pingaaruteqarsimatigippat sooq Naalakkersuisut tamanna 2013-imili 

suliarisimanngilaat? 

 

Naalakkersuisooqatigiinnissamik isumaqatigiissummi erserpoq innarluutilinnut 

suliassaqarfik pingaartinneqartoq. Suliassaqarfiup isumaginninnikkut inatsisinut allanut 

ataqatigiissarluakkamik pingaartumillu aamma meeqqanut inuusuttuaqqanullu inatsisip 

piareersarluagaasumik iluarsaateqqinnissaa pingaaruteqarpoq.  

 

 

Inussiarnersumik inuulluaqqusillunga 

Inussiarnersumik inuulluaqqusilluta: 

 

 

Martha Lund Olsen 

 


